



[image: Cover Image]








[image: ]










Safon Uwch Daearyddiaeth Meistroli’r Testun Llywodraethiant Byd-eang Addasiad Cymraeg o A-Level Geography Topic Master Global Governance a gyhoeddwyd yn 2020 gan Hodder Education




[image: ]




Cyhoeddwyd dan nawdd Cynllun Adnoddau Addysgu a Dysgu CBAC


Mae rhestr o Gydnabyddiaethau ar dudalen 215


Mae’r awdur yn cydnabod cymorth Asgell Gomander Sarah Brewin i lunio’r astudiaeth achos ar Lywodraethiant Byd-eang y Seiberofod.


Byddai Bob Digby yn hoffi diolch i Adam Jameson a chydnabod y cymorth a gafodd ganddo i ymchwilio.


Gwnaed pob ymdrech i gysylltu â’r holl ddeiliaid hawlfraint, ond os oes unrhyw rai wedi’u hesgeuluso’n anfwriadol, bydd y cyhoeddwyr yn falch o wneud y trefniadau angenrheidiol ar y cyfle cyntaf.


Er y gwnaed pob ymdrech i sicrhau bod cyfeiriadau gwefannau yn gywir adeg mynd i’r wasg, nid yw Hodder Education yn gyfrifol am gynnwys unrhyw wefan y cyfeirir ati yn y llyfr hwn. Weithiau mae’n bosibl dod o hyd i dudalen we a adleolwyd trwy deipio cyfeiriad tudalen gartref gwefan yn ffenestr LlAU (URL) eich porwr.


Polisi Hachette UK yw defnyddio papurau sy’n gynhyrchion naturiol, adnewyddadwy ac ailgylchadwy o goed a dyfwyd mewn coedwigoedd cynaliadwy ac o ffynonellau eraill a reolir. Disgwylir i’r prosesau torri coed a gweithgynhyrchu gydymffurfio â rheoliadau amgylcheddol y wlad y mae’r cynnyrch yn tarddu ohoni.


Archebion


Hachette Uk distribution, Hely Hutchinson, Milton Road, Didcot, Oxfordshire. OX11 7HH e-bost: education@hachette.co.uk


ISBN: 978 1 3983 6941 2
eISBN: 978 1 3983 7902 2


© Bob Digby a Sue Warn 2020 (Yr argraffiad Saesneg)


Cyhoeddwyd gyntaf yn 2023 gan


Hodder Education,


an Hatchette UK Company


Carmelite House


50 Victoria Embankment


London EC4Y 0DZ


www.hoddereducation.co.uk


© CBAC 2023 (Yr argraffiad Cymraeg hwn ar gyfer CBAC)


Cedwir pob hawl. Heblaw am ddefnydd a ganiateir o dan gyfraith hawlfraint y DU, ni chaniateir atgynhyrchu na thrawsyrru unrhyw ran o’r cyhoeddiad hwn mewn unrhyw ffurf na thrwy unrhyw gyfrwng, yn electronig nac yn fecanyddol, gan gynnwys llungopïo a recordio, na’i chadw mewn unrhyw system storio ac adfer gwybodaeth, heb ganiatâd ysgrifenedig gan y cyhoeddwr neu dan drwydded gan yr Asiantaeth Drwyddedu Hawlfraint Cyfyngedig. Gellir cael rhagor o fanylion am drwyddedau o’r fath (ar gyfer atgynhyrchu reprograffig) gan yr Asiantaeth Drwyddedu Hawlfraint Cyfyngedig: Copyright Licensing Agency Limited, Barnard’s Inn, 86 Fetter Lane, London EC4A 1EN.


Llun y clawr © Jake Lyell / Alamy Stock Photo


Darluniau gan Barking Dog Art


Teiposodwyd yn India gan Aptara Inc.


Argraffwyd yn Slovenia gan DZS GRAFIK D.O.O.


Mae cofnod catalog y teitl hwn ar gael gan y Llyfrgell Brydeinig.




[image: ]

















Cynnwys





Cyﬂwyniad


PENNOD 1: Her llywodraethiant byd-eang

Cyfres Meistroli’r Testun Safon Uwch Daearyddiaeth


Nod y llyfrau yn y gyfres hon yw cynorthwyo dysgwyr sy’n ceisio cyrraedd y graddau uchaf. Er mwyn cyrraedd y graddau uchaf mae angen i fyfyrwyr wneud mwy na dysgu ar gof. Traean yn unig o’r marciau sy’n cael ei roi am gofio gwybodaeth mewn arholiad Daearyddiaeth Safon Uwch (Amcan Asesu 1, neu AA1). Mae cyfran uwch o farciau yn cael eu cadw ar gyfer tasgau gwybyddol mwy heriol, gan gynnwys dadansoddi, dehongli a gwerthuso gwybodaeth a syniadau daearyddol (Amcan Asesu 2, neu AA2). Felly, mae’r deunydd yn y llyfr hwn wedi cael ei ysgrifennu a’i gyflwyno’n bwrpasol mewn ffordd sy’n annog darllen gweithredol, myfyrio a meddwl yn feirniadol. Y nod cyffredinol yw eich helpu chi i ddatblygu’r ‘galluoedd daearyddol’ dadansoddol ac arfarnol sydd eu hangen arnoch i lwyddo mewn arholiad. Mae cyfleoedd i ymarfer a datblygu sgiliau trin data wedi’u cynnwys yn y testun drwyddo draw hefyd (gan gefnogi Amcan Asesu 3, neu AA3).


Mae pob llyfr Meistroli’r Testun Daearyddiaeth yn annog myfyrwyr i ‘feddwl yn ddaearyddol’ drwy’r amser. Yn ymarferol, mae hyn yn gallu golygu dysgu sut i integreiddio cysyniadau daearyddol – gan gynnwys lle, graddfa, achosiaeth, adborth, system, trothwy a chynaliadwyedd – yn y ffordd rydyn ni’n meddwl, yn dadlau ac yn ysgrifennu. Mae’r llyfrau hefyd yn manteisio ar bob cyfle i sefydlu cysylltiadau synoptig (sef gwneud cysylltiadau ‘pontio’ rhwng themâu a thestunau). Drwy gydol y llyfrau mae cyfeirio at dudalennau eraill i greu cysylltiadau rhwng gwahanol benodau ac is-destunau.







Defnyddio’r llyfr hwn


Gellir darllen y llyfr hwn o glawr i glawr gan fod dilyniant rhesymegol rhwng y penodau. Ar y llaw arall, mae’n bosibl darllen pennod yn annibynnol yn ôl yr angen yn rhan o gynllun gwaith eich ysgol ar gyfer y testun hwn. Mae’r un nodweddion yn cael eu defnyddio ym mhob pennod:




	
•  Mae Amcanion yn nodi beth yw’r prif bwyntiau (ac adrannau) ym mhob pennod.


	
•  Mae Cysyniadau allweddol yn syniadau pwysig sy’n ymwneud naill ai â disgyblaeth Daearyddiaeth yn ei chyfanrwydd neu ag astudio llywodraethiant byd-eang yn fwy penodol.


	
•  Mae Astudiaethau achos cyfoes yn cymhwyso syniadau, damcaniaethau a chysyniadau daearyddol i gyd-destunau yn y byd go iawn.


	
•  Mae nodweddion Dadansoddi a dehongli yn eich helpu i ddatblygu’r sgiliau a’r galluoedd daearyddol sydd eu hangen i gymhwyso gwybodaeth a dealltwriaeth (AA2), trin data (AA3) ac, yn y pen draw, i lwyddo yn yr arholiad.


	
•  Mae Gwerthuso’r mater yn cloi pob pennod drwy drafod mater allweddol yn ymwneud â llywodraethiant byd-eang (gyda barnau a safbwyntiau croes fel arfer).


	
•  Hefyd ar ddiwedd pob pennod, mae Crynodeb o’r bennod, Cwestiynau adolygu, Gweithgareddau trafod, Ffocws y gwaith maes (i gefnogi’r ymchwiliad annibynnol) a Darllen pellach.


















PENNOD 1



Her llywodraethiant byd-eang

Yn ystod y 150 o flynyddoedd diwethaf, mae llywodraethau gwladwriaethau sofran unigol wedi cydweithio fwy a mwy, ochr yn ochr â gweithredwyr (neu chwaraewyr) eraill. Mae strwythurau gwleidyddol ac economaidd cymhleth wedi datblygu yn yr oes newydd hon o ‘lywodraethiant byd-eang’. Mae’r bennod hon:




	
–  yn archwilio’r ffordd y mae llywodraethiant byd-eang wedi datblygu dros amser mewn ymateb i sialensiau byd sydd wedi globaleiddio


	
–  yn archwilio sut mae llywodraethiant byd-eang yn gweithio (yn cynnwys ei ‘bensaernïaeth’, gweithredwyr a phrosesau allweddol)


	
–  yn gwerthuso pa mor effeithiol yw llywodraethiant byd-eang a’i effaith ar rôl a phwysigrwydd gwladwriaethau sofran.

CYSYNIADAU ALLWEDDOL


Llywodraethiant byd-eang Mae’r term ‘llywodraethiant’ yn awgrymu syniadau ehangach o lywio yn hytrach na’r ffurf uniongyrchol o reoli sy’n gysylltiedig â ‘llywodraeth’. Mae ‘llywodraethiant byd-eang’ felly yn llywio’r rheolau, y normau a’r codau a rheoliadau sy’n cael eu defnyddio i reoleiddio gweithgareddau dynol ar lefel ryngwladol. Ond, ar y raddfa hon, mae rheoliadau a chyfreithiau’n gallu bod yn anodd eu gorfodi.


Systemau byd-eang Y systemau amgylcheddol, gwleidyddol, cyfreithiol, economaidd, ariannol a diwylliannol sy’n helpu i greu ac ail-greu’r byd. Mae systemau byd-eang yn cael eu creu pan mae pobl yn rhyngweithio â’i gilydd ar draws ffiniau cenedlaethol ar raddfa’r blaned gyfan ac ar raddfa rhanbarthau’r byd. Mae llifoedd o arian, pobl, nwyddau, gwasanaethau a syniadau’n cysylltu pobl, lleoedd ac amgylcheddau at ei gilydd i greu rhwydweithiau gofodol a chymdeithasol eang.


Globaleiddio Dwysáu a lluosogi’r cysylltiadau rhwng gwahanol rannau o’r byd ar raddfa fyd-eang. Mae’r llifoedd o gyfalaf, cynwyddau, pobl a gwybodaeth yn cyflymu o ganlyniad i fyd sy’n mynd yn llai, wedi ei siapio gan newidiadau mewn marchnadoedd a thechnoleg a newidiadau gwleidyddol.

1 Twf llywodraethiant byd-eang

•  Beth yw llywodraethiant byd-eang a pham mae ei angen?

Gwreiddiau llywodraethiant byd-eang


Cafodd llywodraethiant byd-eang ei ddiffinio gan y Comisiwn ar Lywodraethiant Byd-eang 1995 fel hyn: ‘Cyfanswm y ffyrdd niferus y mae unigolion a sefydliadau, yn rhai cyhoeddus a phreifat, yn rheoli eu materion cyffredin.’ Mae’n broses barhaus, ac yn un sy’n mynd yn fwy a mwy cymhleth, ar gyfer mynd i’r afael â buddiannau sy’n gwrthdaro neu sy’n amrywio a chymryd camau gweithredu cydweithredol. Mae’n cynnwys trefniadau ffurfiol ac anffurfiol y mae pobl a sefydliadau wedi cytuno iddyn nhw neu’n teimlo eu bod o fudd iddyn nhw.

TERMAU ALLWEDDOL


Hegemon Gwladwriaeth sydd â dylanwad dominyddol gormodol a/neu awdurdod uniongyrchol dros wledydd eraill.


Sefydliadau anllywodraethol Mae sefydliadau anllywodraethol (NGOs: Non-governmental organisations) fel Amnesty International, Oxfam ac ActionAid yn chwarae rôl hanfodol mewn datgelu, a chodi ymwybyddiaeth am, anghyfiawnderau economaidd, cymdeithasol neu amgylcheddol sy’n gysylltiedig â’r ffordd y mae systemau byd-eang yn gweithio. Yn achlysurol, mae’r sefydliadau di-elw hyn wedi rhoi pwysau ar lywodraethau gwladwriaethau a chorfforaethau trawswladol i weithio’n galetach i leihau anghyfiawnderau.


Cadw heddwch Gweithgareddau sydd wedi eu bwriadu i greu amodau sy’n annog heddwch parhaus ac yn lleihau’r posibilrwydd o wrthdaro.

	Nodweddion










	



	
1  Cyn y Rhyfel Byd Cyntaf (cyn 1914) – gwelwyd cytundebau rhyngwladol cynnar yn dod i’r amlwg







	Roedd nifer o sefydliadau rhyngwladol – gyda Phrydain yn brif genedl neu hegemon imperialaidd – yn chwarae rôl arweiniol. Cafodd y sefydliadau eu datblygu at ddibenion arbennig neu i ymdrin â materion penodol. Dyma rai enghreifftiau:



	
•  Canolfan Ryngwladol dros Bwysau a Mesurau (International Bureau for Weights and Measurements) (1873)


	
•  Canolfan Ryngwladol dros Ddiogelu Eiddo Deallusol (International Bureau for Protection of Intellectual Property) – un o ragflaenwyr y systemau patent ar gyfer dyfeisiau (1893)


	
•  Undeb Llafur Rhyngwladol (International Labour Union) – daeth cynhadledd o wyddonwyr a pheirianwyr i gytundeb ar unedau trydanol cyffredin


	
•  Mudiad y Groes Goch Ryngwladol (International Red Cross Movement) (1863) – sef un o ragflaenwyr y sefydliadau anllywodraethol (NGOs: non-governmental organisations) modern a fu’n helpu i hyrwyddo rhyngwladoli.












	



	
2  Cynghrair y Cenhedloedd (The League of Nations) (1919) – ymgais gyntaf llywodraethiant byd-eang







	



	
•  Cafodd ei ffurfio yn 1919 ar ôl i’r Rhyfel Byd Cyntaf ddod i ben. Roedd yn sefydliad a ysbrydolwyd gan UDA a’i nod oedd diogelu buddiannau cyffredin y gwledydd oedd yn aelodau ohoni, drwy weithio i osgoi rhyfel.


	
•  Gallai’r gwladwriaethau sofran ddatblygu polisïau cydweithredol ac ychwanegu at gyfreithiau rhyngwladol gyda chytundebau oedd i gael eu cadarnhau gan yr aelodau. Ond, roedd yn fethiant erbyn yr 1930au oherwydd dyfodiad y Dirwasgiad Mawr.












	



	
3  Cyfnod y Cenhedloedd Unedig (ar ôl i’r Ail Ryfel Byd ddod i ben yn 1945) – daeth llywodraethiant byd-eang yn gynyddol amlwg







	



	
•  Ffurfiwyd model y Cenhedloedd Unedig, gydag Arlywydd UDA, ar y pryd, Roosevelt yn ei wthio ymlaen.


	
•  Cafodd model y Cenhedloedd Unedig ei lunio i osod y sylfeini ar gyfer heddwch byd. Y Cyngor Diogelwch (Security Council) oedd y corff creu-heddwch ac yn cefnogi hwnnw roedd y Cynulliad Cyffredinol (General Assembly) oedd ag aelodaeth gyffredinol a goruchwyliaeth dynn dros yr Ysgrifenyddiaeth Gweinyddu Canolog (Central Administration Secretariat). Mae gwahanol Gynghorau Economaidd a Chymdeithasol wedi cadw golwg o bell ar nifer o asiantaethau arbenigol y Cenhedloedd Unedig (gweler Pennod 2).


	
•  Roedd ‘ennill y rhyfel yn erbyn rhyfel’ drwy gadw heddwch yn ehangiad pwysig o’r llywodraethiant rhyngwladol.












	



	
4  Cyfnod y Rhyfel Oer (1955–89) – llywodraethiant byd-eang yn encilio







	



	
•  Rhywfaint o gydweithredu ar anghenion byd-eang, ond roedd hynny’n digwydd ar yr un pryd ag enciliad mawr llywodraethiant byd-eang.


	
•  Daeth hi’n anoddach mynd i’r afael â materion byd-eang mewn byd deubegynol (mae’r cyfnod hwn wedi ei ddiffinio gan yr ymgodymu rhwng dau bŵ er mawr y byd, UDA a’r Undeb Sofietaidd).













	



	
5  Ton newydd o lywodraethiant byd-eang (1990–95) – mewn ymateb i’r angen cynyddol i roi sylw i faterion byd-eang brys.







	



	
•  Gyda diwedd y Rhyfel Oer, daeth optimistiaeth newydd am gyfleoedd i gydweithredu’n rhyngwladol.


	
•  Am fod globaleiddio economaidd yn lledaenu’n gyflym, gyda chefnogaeth technolegau trafnidiaeth a TGCh newydd, gwelwyd mwy o ryng-gysylltiad byd-eang.


	
•  Roedd dad-reoleiddio a phreifateiddio economaidd yn cynyddu grym y gweithredwyr byd-eang fel y Corfforaethau Trawswladol.












	



	
6  Ymddangosiad y systemau llywodraethu byd-eang amlochrog cymhleth (2000–presennol)







	



	
•  Roedd mwy o bobl yn cydnabod y problemau drwg byd-eang – fel y newid hinsawdd – oedd yn gofyn am atebion rhyngwladol.


	
•  Datblygodd cyfuniadau hybrid o rwydweithiau o weithredwyr, rhai’n wladwriaethau a rhai ddim.


	
•  Roedd y llywodraethiant byd-eang yn mynd i’r afael â thasgau niferus oedd yn cynyddu fwy a mwy.


	
•  Roedd y llywodraethiant byd-eang yn wannach i ryw raddau yng nghanol y 2010au, o ganlyniad i’r Argyfwng Ariannol Byd-eang, ethol Trump yn arlywydd a refferendwm Brexit y DU.















Tabl 1.1 Camau datblygiad y llywodraethiant byd-eang

TERMAU ALLWEDDOL


Corfforaethau Trawswladol Busnesau mawr gyda gweithrediadau mewn nifer o diriogaethau drwy’r byd i gyd.


Problem ddrwg (Wicked problem) Mater cymdeithasol, gwleidyddol, diwylliannol neu amgylcheddol sy’n anodd neu’n amhosibl ei ddatrys, oherwydd: gwybodaeth anghyflawn neu wybodaeth sy’n gwrth-ddweud ei hun; nifer y bobl a’r barnau sy’n gysylltiedig; cost uchel yr atebion; natur rhyng-gysylltiedig y broblem benodol. Er enghraifft, cynhesu byd-eang sy’n cael ei achosi gan y defnydd parhaus o danwydd ffosil.

Fel y gwelwch chi yn Nhabl 1.1, mae llywodraethiant byd-eang wedi datblygu i roi’r system amlochrog sydd gennym heddiw, o ddechreuad bregus cyntaf y cydweithredu rhyngwladol (oedd wedi ei seilio ar reolau cyfyngedig oedd yn ymdrin ag elfennau ymarferol fel safonau trydanol neu drefniant y gwasanaethau post). Nodwch fod Cynghrair y Cenhedloedd (a sefydlwyd ar ôl y Rhyfel Byd Cyntaf) yn wahanol iawn i’r Cenhedloedd Unedig modern (a sefydlwyd ar ôl yr Ail Ryfel Byd). Os edrychwn ni ar y llywodraethiant byd-eang cyfoes, byddwn ni’n gweld bod ei uchelgais i ‘gynnwys pawb a phopeth’ a’r ffaith ei fod mor gynhwysfawr, yn ei wneud yn wahanol i’r mathau mwy cyfyngedig o gydweithredu rhyngwladol a gafwyd yn y gorffennol.


Yn gynyddol, mae llywodraethiant byd-eang yn cynnwys sawl math gwahanol o ryngweithio – o raddfeydd lleol i raddfeydd byd-eang (h.y. ar bob lefel o lywodraethu, gwneud penderfyniadau a gweithredu gwleidyddol). Mae hyn wedi ei adlewyrchu yn:




	
1  y berthynas rhwng prosesau llunio polisïau byd-eang a’u gweithrediad mewn lleoliadau penodol (felly, gallai cymunedau lleol fabwysiadu targedau gostwng carbon yn unol ag argymhellion a gafwyd mewn cynhadledd fyd-eang ar newid hinsawdd)


	
2  yr effeithiau y mae gweithredoedd lleol yn eu cael ar fywyd a chydberthnasoedd byd-eang (daw’r broblem ddrwg newid hinsawdd o ôl-troed carbon nifer fawr o gymdeithasau ac unigolion ar raddfa leol).





Yn unol â hynny, cafwyd Agenda 21 (a gododd o Uwchgynhadledd Rio yn 1992) oedd yn cynnwys yr egwyddor o gyfrifolaeth. Mae hwn yn nodi y dylai penderfyniadau o fewn system wleidyddol ‘gael eu gwneud ar y lefel isaf sydd yn gyson â gweithredu’n effeithiol’.

DADANSODDI A DEHONGLI

Ffigur 1.1 Cartŵn ‘Globaleiddio – pam ddylen ni fod yn bryderus?’








Mae Ffigur 1.1 yn dangos nifer o grwpiau o bobl yn uno i brotestio yn erbyn agweddau o’r globaleiddio y mae ganddyn nhw’n bersonol bryder ynglŷn â nhw.




	
(a)  Gan ddefnyddio tystiolaeth ansoddol o’r cartŵn, dadansoddwch y gwahanol resymau pam mae pobl yn pryderu am effeithiau globaleiddio.

CYNGOR


I wneud dadansoddiad ar sail data, mae angen i chi gynhyrchu darn o waith wedi’i strwythuro’n dda o’r prif faterion fel y maen nhw’n ymddangos yn yr adnodd. Mae cartwnau’n fath o ddata ansoddol. Yn debyg i ffotograffau, paentiadau neu nofelau, maen nhw’n cael eu creu’n fwriadol yn aml iawn i ddarparu neges gref. Yn y fan yma, mae globaleiddio wedi ei bortreadu fel ‘project’ sy’n cael ei lunio gan grŵp elitaidd mewn castell y tu ôl i ddrysau caeedig (er mwyn osgoi’r protestwyr). Dyma bryderon posibl i’w nodi:




	
•  pryderon am fasnach rydd (oherwydd y ffaith bod masnach agored yn gallu arwain at fethiant diwydiannau gweithgynhyrchu domestig y wlad ei hun a sefyllfa lle mae nwyddau rhatach sydd wedi eu mewnforio yn llenwi marchnadoedd y wlad – gallai strategaethau diffynnaeth leihau’r llif o fewnforion ond mae hynny’n costio, yn enwedig i economïau cenhedloedd datblygedig sy’n allforio)


	
•  y gwrthwynebiad i Americaneiddio diwylliant byd-eang a’r ffaith bod hyn yn datgymalu diwylliannau lleol


	
•  y gwrthwynebiad i’r ffordd y mae corfforaethau trawswladol, yn ôl pob tebyg, wedi ecsbloetio y bobl dlotaf a’u defnyddio fel ‘caethlafur’ neu wedi niweidio’r amgylchedd (gydag allyriadau nwyon tŷ gwydr, datgoedwigo etc.).





Un peth i fod yn ofalus ohono wrth wneud y math hwn o dasg yw i beidio ‘codi’ gwybodaeth o’r adnodd yn unig yn y ffordd y byddai rhywun sydd ddim yn ddaearyddwr yn gallu ei wneud. Cefnogwch eich dadansoddiad bob amser gan ddefnyddio terminoleg berthnasol os gallwch.

(b)  Awgrymwch sut byddech chi’n dadlau yn erbyn y pryderon a welwch yn y cartŵn, gan ddefnyddio amrywiaeth o ddadleuon i gefnogi globaleiddio fel grym cadarnhaol ar gyfer twf a datblygiad byd-eang.

ARWEINIAD


Mae nifer o ddadleuon y gallwch eu cyflwyno. Yn hytrach na mabwysiadu dull ‘gwn gwasgaru’, ceisiwch ddatblygu fframwaith ag iddo strwythur wrth ateb, er enghraifft drwy edrych ar ystyriaethau amgylcheddol, economaidd neu ddiwylliannol, un ar ôl y llall. Dyma rai themâu posibl:




	
•  buddion y syfliad byd-eang mewn gweithgynhyrchu gwasanaethau neu eu prynu i mewn o dramor (mae gwledydd tlotach wedi elwa o fuddsoddiad uniongyrchol tramor (FDI); yn y tymor hirach, mae economïau nifer o ddinasoedd Gorllewinol sydd wedi eu dad-ddiwydianeiddio wedi elwa o’r adfywio ac arallgyfeirio ôl-ddiwydiannol; mae cwsmeriaid ym mhob man yn elwa o fasnach rydd am eu bod nhw’n gallu prynu nwyddau rhatach, fel llechi a ffonau rhad)


	
•  y ffordd y gall mudo fod yn fuddiol i wledydd sy’n derbyn a’r gwledydd gwreiddiol fel ei gilydd (e.e. drwy daliadau) ac y mae modd ei reoli’n ofalus os oes angen


	
•  y ffordd y mae newidiadau diwylliannol byd-eang yn gadarnhaol weithiau, e.e. gwell hawliau dynol.

TERMAU ALLWEDDOL


Strategaethau diffynnaeth Pan mae llywodraethau gwladwriaethau’n cyflwyno rhwystrau i fasnach dramor a buddsoddiad, fel tollau mewnforio. Y nod yw diogelu eu diwydiannau eu hunain rhag cystadleuaeth.


Americaneiddio Gorfodi a mabwysiadu nodweddion a gwerthoedd diwylliannol UDA ar raddfa fyd-eang.


Syfliad byd-eang Adleoliad rhyngwladol gwahanol fathau o weithredoedd diwydiannol, yn enwedig y diwydiannau gweithgynhyrchu. Mae’r term yn cael ei gysylltu’n eang â gwaith y daearyddwr Peter Dicken.

Pwysigrwydd rheolau, normau a chyfreithiau byd-eang


Mae nifer o reolau, normau a chyfreithiau’n sylfaenol i’r ffordd y mae systemau byd-eang yn gweithio:




	
•  Mae rheolau yn cyfeirio at y safonau sydd wedi eu rhagnodi ar gyfer y gweithgareddau y mae gwladwriaethau, sefydliadau a hyd yn oed dinasyddion yn eu gwneud.


	
•  Normau yw’r cyd-ddisgwyliadau ynglŷn â’r hyn y mae pobl yn ei ystyried yn ymddygiad ‘normal’ a rhesymol. Weithiau rydyn ni’n cyfeirio at normau fel ‘cyfreithiau meddal’. Ar raddfa fyd-eang, y normau byd-eang yw’r safonau o ymddygiad derbyniol y mae pobl yn eu disgwyl gan lywodraethau gwladwriaethau sofran y byd (sy’n ymwneud â materion yn amrywio o ddiogelu’r amgylchedd a bywyd gwyllt i faterion economaidd a diwylliannol).


	
•  Mae cyfreithiau yn cyfeirio at oblygiadau a dyletswyddau sy’n rheidrwydd ar lofnodwyr cytundebau.





Mae amrywiaeth fawr yn y ffyrdd y mae gwladwriaethau niferus y byd yn gwahaniaethu wrth iddyn nhw ddehongli, ymwneud â, a gorfodi rheolau a chyfreithiau byd-eang. Dyma pam mae’r broses o lywodraethiant byd-eang yn hynod o gymhleth a dadleuol, fel y bydd y penodau dilynol yn ei ddangos. Efallai y bydd y gwladwriaethau’n ceisio dod i gytundeb rhyngwladol ar gamau gweithredu a fydd yn ymdrin â phob math o faterion byd-eang, yn amrywio o ddiogelu’r fioamrywiaeth a hela morfilod i helpu ffoaduriaid neu ddefnyddio arfau cemegol. Ac eto, dydy hi ddim yn bosibl cael cytundebau sy’n gweithio ac sy’n para heb i gyfuniad o lywodraethau cenedlaethol a rhanbarthol, cymunedau lleol ac unigolion (h.y. ar bob graddfa ddaearyddol) weithredu drwy gydgysylltu.











Yr angen cynyddol am lywodraethiant byd-eang


Mae’r rhan fwyaf o arbenigwyr yn cytuno mai’r dylanwad pwysicaf ar yr angen cynyddol am lywodraethiant byd-eang yw globaleiddio, yn ei holl agweddau ehangach. Ymysg y ffactorau pwysig eraill mae diwedd y Rhyfel Oer ac ymddangosiad y clymbleidiau hybrid o weithredwyr, e.e. cymdeithasau sifil trawswladol. Mae natur ddadleuol sofraniaeth y gwladwriaethau a thensiynau ynglŷn â rheoli’r eiddo cyffredin byd-eang yn ffactorau eraill sy’n cyfrannu.

Y Rhyfel Oer Sefyllfa o elyniaeth wleidyddol oedd yn troelli o amgylch y berthynas oedd yn dirywio yn dilyn y rhyfel rhwng yr Undeb Sofietaidd (oedd yn cynnwys Rwsia) a’r pwerau Gorllewinol mawr, a barhaodd o 1945 hyd 1990.


Clymbleidiau hybrid Cydgasgliadau cymysg o weithredwyr sector cyhoeddus a phreifat.


Cymdeithas sifil drawswladol Cymdeithas sifil yw cymuned o ddinasyddion sydd wedi eu cysylltu gan ddiddordebau cyffredin a gweithgareddau y maen nhw’n eu gwneud ar y cyd – cydgasgliad o sefydliadau anllywodraethol a sefydliadau penodol yn cynnwys y sector preifat, h.y. trydydd sector sydd ar wahân i lywodraethau a busnesau. Felly, rydyn ni’n ystyried cymdeithas sifil drawswladol fel cymuned o ddinasyddion sy’n ymestyn dros ffiniau gwladwriaethau (e.e. mae aelodau o’r mudiad Extinction Rebellion i’w cael mewn nifer o wahanol wledydd).


Eiddo cyffredin byd-eang Gallwn ni ddiffinio eiddo cyffredin byd-eang fel unrhyw ardal y tu hwnt i awdurdodaeth genedlaethol. Mae’r ardaloedd hyn yn cynnwys lleoedd a allai achosi dadleuon, fel yr Antarctig, yn ogystal â’r atmosffer, y cefnforoedd ac ardaloedd newydd fel y gofod a’r seiberofod. Mae Pennod 3 yn edrych yn llawn ar yr eiddo cyffredin byd-eang.

Rôl globaleiddio


Yn yr 1970au, roedd y cysylltiadau masnachu a’r cysylltiadau eraill oedd yn tyfu rhwng gwladwriaethau’n arwyddion cynnar o gyd-ddibyniaeth gynyddol. Erbyn yr 1980au a’r 1990au, roedd economïau cenedlaethol wedi hen ddechrau integreiddio’n ddyfnach i mewn i’r economi byd-eang, a gwthiwyd hynny ymhellach gan Fuddsoddiadau Uniongyrchol Tramor (FDI: Foreign Direct Invertment) y corfforaethau trawswladol (TNCs: Transnational Corporations), y llifoedd rhyngwladol o fudwyr economaidd, y datblygiadau mewn TGCh, a’r mathau mwy effeithlon o drafnidiaeth (llongau cynhwysydd ac awyrennau jet). Mae’r ffactorau hyn yn helpu i esbonio’r rhyng-gysylltu cynyddol rhwng y gwahanol gymunedau a’r gwahanol wledydd. Un o ganlyniadau hyn yw twf y cymdeithasau sifil trawswladol – grwpiau byd-eang o ddinasyddion (sydd wedi eu cysylltu drwy’r cyfryngau cymdeithasol yn aml iawn) lle mae’r aelodau’n rhannu pryder cyffredin, e.e. yr angen i wella hawliau dynol neu ddiogelu bioamrywiaeth. Un anfantais yw bod rhwydweithiau trawswladol sy’n anghyfreithlon wedi ffurfio – e.e. terfysgwyr, masnachwyr pobl a chyffuriau, a delwyr arfau.


Fodd bynnag, fel y gwelwch chi yn Ffigur 1.1, er bod globaleiddio yn gallu arwain at fwy o integreiddio a chyd-ddibyniaeth – yn cynnwys gweithredwyr yn amrywio yn eu maint o ddinasyddion i wladwriaethau a chyrff rhyngwladol – mae anfanteision i dwf systemau byd-eang hefyd.




	
•  I lawer o bobl, nid yw globaleiddio wedi sicrhau sefydlogrwydd: roedd yr Argyfwng Ariannol Byd-eang yn 2008 wedi dangos hyn. Mewn llawer o wledydd mae teimlad cynyddol erbyn hyn bod elitau wedi ffynnu ar draul y bobl ‘gyffredin’ a thlawd, a bod anghydraddoldeb byd-eang wedi dyfnhau.


	
•  Mae rhai gwladwriaethau sydd ddim wedi gweld llawer iawn o effeithiau na buddion globaleiddio. Mae eraill wedi dioddef ecsbloetiaeth y gweithwyr mewn economi ‘siopau chwys’, neu newidiadau diwylliannol cyflym sydd, ym marn y bobl sy’n byw yno, yn un o gostau (nid buddion) globaleiddio.


	
•  Yn olaf, gallwn ni ddadlau bod globaleiddio wedi ‘gwagio’ pŵer llawer o wladwriaethau sofran sydd wedi ymuno â sefydliadau rhynglywodraethol fel yr Undeb Ewropeaidd.





Byddwn yn dychwelyd at y themâu hyn i gyd mewn penodau diweddarach: ar hyn o bryd rydym ar bwynt pwysig yn esblygiad llywodraethiant byd-eang lle mae’n ymddangos bod consensws blaenorol oedd o blaid economïau agored a chyflymu globaleiddio yn dechrau gwanhau. Mae rhai pobl yn credu bod oes newydd o’r hyn maen nhw’n ei alw’n ddad-globaleiddio wedi dechrau.

Sefydliadau rhynglywodraethol (IGOs: Intergovernmental organisations) Mae sefydliadau rhynglywodraethol wedi eu cyfansoddi’n bennaf o aelodau gwladwriaethau sofran. Maen nhw’n cael eu creu drwy gytundeb er mwyn gweithio’n ddidwyll ar faterion o fudd cyffredin.


Dad-globaleiddio Y syniad bod y byd efallai’n profi gostyngiad yn yr integreiddio economaidd rhwng gwledydd a llai o symudiad nwyddau, gwasanaethau a chyfalaf ar draws ffiniau.


Pŵer mawr Gwlad sy’n estyn ei phŵer a’i dylanwad ar raddfa fyd-eang.

Diwedd y Rhyfel Oer


Ail ffactor oedd yn sail i’r angen cynyddol am lywodraethiant byd-eang mewn degawdau diweddar oedd diwedd y Rhyfel Oer ar ddiwedd yr 1980au. Digwyddodd hynny oherwydd newidiadau gwleidyddol (y symudiad at ddemocrateiddio) a newidiadau economaidd (rhyddfrydoli economaidd) yn yr Undeb Sofietaidd, ac yn ei wledydd dibynnol. Pan chwalwyd Mur Berlin yn 1989 (Ffigur 1.2) roedd hyn yn symbol o ddiwedd cyfnod y Rhyfel Oer a daeth â chyfnod o optimistiaeth ac ymrwymiad o’r newydd i fanteision symud o strwythur pwerau mawr deubegynol (oedd yn troi o amgylch perthynas elyniaethus rhwng UDA a’r Undeb Sofietaidd) tuag at system fyd-eang un pegwn wedi ei dominyddu gan UDA (er bod yr Undeb Ewropeaidd hefyd yn dod i’r amlwg fel pŵer sylweddol). Un farn am y system un pegwn newydd oedd bod UDA yn bŵermawr gweddol ‘hynaws’ y byddai ei ddylanwad yn achosi i ddatblygiad byd-eang flodeuo drwy dwf system economaidd fyd-eang ac ynddi fwy a mwy o rwydweithio.

Ffigur 1.2 Dymchwel Mur Berlin yn 1989: dyma’r arwydd cyntaf o oes newydd o gyflymu globaleiddio ac, o ganlyniad, angen cynyddol am lywodraethiant byd-eang effeithiol








Wedi i’r Rhyfel Oer ddod i ben cafodd y rhwystrau i fasnach byd-eang a buddsoddiad eu gostwng, a chyfrannodd hynny yn ei dro at fwy o lobaleiddio. O ganlyniad, daeth cyfres newydd o sialensiau cymhleth i’r golwg i herio llywodraethiant byd-eang. Er enghraifft, roedd angen mynd i’r afael â’r broblem o ddiraddio amgylcheddol oedd yn gysylltiedig â’r twf economaidd eithriadol o gyflym yn economïau cynyddol amlwg sef China, India ac economïau teigr Asiaidd eraill (Ffigur 1.3)








Rôl cymdeithas sifil drawswladol


Yn olaf, mae datblygiad cymdeithas sifil drawswladol yn un ffactor gyfranogol bellach sy’n esbonio’r twf a’r angen am fathau amrywiol newydd o lywodraethiant byd-eang (y tu hwnt i ‘driongl pŵer’ confensiynol y sefydliadau rhynglywodraethol, y gwladwriaethau sofran a’r corfforaethau trawswladol). Mae cymdeithas sifil yn gysyniad eang, sy’n cwmpasu’r holl sefydliadau a chymdeithasau sy’n bodoli y tu allan i’r wladwriaeth a’r farchnad (h.y. llywodraeth a busnes). Mae cymdeithas sifil yn cynnwys nid yn unig sefydliadau anllywodraethol, ond plethora o sefydliadau eraill o ddinasyddion – o grwpiau llawr gwlad i grwpiau eirioli (sy’n cynnwys cyfreithwyr, gwyddonwyr neu bobl broffesiynol eraill), grwpiau llafur wedi’u trefnu (undebau llafur) a chyrff diwylliannol ac ethnig.


Effaith lledaeniad y llywodraethiant democrataidd i fwy o wledydd y byd yn y cyfnod ar ôl y Rhyfel Oer oedd caniatáu i lawer mwy o grwpiau cymdeithas sifil ffurfio mewn mannau lle bydden nhw wedi cael eu gwahardd yn y gorffennol. Yn eu tro, cysylltodd grwpiau cymdeithas sifil cenedlaethol â’i gilydd a ffurfio rhwydweithiau gwybodaeth a gweithredu rhyngwladol. Un enghraifft yw’r grwpiau o bobl ifanc a gymerodd ran yn y mudiad ‘Gwanwyn Arabaidd’ yn 2011 a geisiodd sefydlu systemau democrataidd newydd o lywodraethiant mewn nifer o wladwriaethau yng Ngogledd Affrica a’r Dwyrain Canol, yn cynnwys Tunisia, Syria a Bahrain (llwyddodd y rhwydweithio cymdeithasol i ledaenu’r cais hwn i achosi chwyldro, a ysbrydolwyd gan yr ifanc, er mai dim ond dros dro roedden nhw’n llwyddiannus ym mhob achos bron iawn).


Felly, mae gweithredwyr a materion wedi eu seilio ar le penodol yn dechrau cysylltu â’i gilydd ar raddfeydd mwy ac mewn ffyrdd newydd cymhleth, diolch i raddau helaeth i’r gwelliannau mewn cyfathrebu. O ganlyniad, gall gwybodaeth am broblemau economaidd, dyngarol, iechyd a/neu amgylcheddol ledaenu a chroesi ffiniau gwladwriaethau mewn ffordd oedd yn wahanol i unrhyw beth a welwyd o’r blaen. Unwaith mae cymdeithasau sifil neu weithredwyr eraill yn tynnu sylw at y prosesau o ymdrin â’r sefyllfaoedd a’r sialensiau hyn, mae’r prosesau’n mynd yn amlochrog eu natur (hynny yw, mae angen i dair gwlad neu fwy fod yn rhan o’r gwaith) ac felly mae’r angen am lywodraethiant byd-eang effeithiol yn tyfu.

Cenhedloedd G20 Grŵp mwy na’r G7, sydd hefyd yn cynnwys economïau cynyddol amlwg arweiniol a gwledydd datblygedig (incwm uchel) eraill.


Diffynnaeth Y polisi economaidd o gyfyngu ar fewnforion o wledydd eraill gyda thollau a chwotâu i ddiogelu diwydiannau domestig (cartref) gwlad.

ASTUDIAETH ACHOS GYFOES: CANLYNIAD YR ARGYFWNG ARIANNOL BYD-EANG – GLOBALEIDDIO YN OEDI AM GYFNOD?

Mae llawer o economegwyr yn dadlau bod globaleiddio wedi aros yn sefydlog ers Argyfwng Ariannol Byd-eang 2008. Yn wir, mae sôn cynyddol am ddad-globaleiddio hyd yn oed! Mae model o ymddygiad mwy cenedlaetholgar ac ymyraethol yn datblygu gan y gwladwriaethau sofran, a gwelwyd hynny’n glir iawn gan weithredoedd gweinyddiaeth Trump yn UDA. Ac eto hyd yn oed heddiw, mae’r rhan fwyaf o’r cenhedloedd G20 yn cyhoeddi eu hymrwymiad parhaus i economi byd-eang agored. Mae’r rhan fwyaf ohonyn nhw’n gwrthod diffynnaeth mewn cyfanwerthu, ac maen nhw’n benderfynol o beidio ailadrodd yr ymynysedd economaidd oedd yn amlwg ar adeg Dirwasgiad Mawr yr 1930au.


Ond, mae economi’r byd wedi mynd yn llai agored yn y degawd diwethaf. Mae llywodraethau’n tueddu fwy a mwy i ddewis pa wledydd eraill y maen nhw eisiau masnachu a gweithio â nhw, pa fath o lifoedd cyfalaf y maen nhw’n eu croesawu ac hyd yn oed pwy maen nhw’n eu caniatáu i mewn fel mewnfudwyr. Mae’n ymddangos bod y rhan fwyaf ohonyn nhw’n ceisio rhoi buddion globaleiddio i’w pobl gan geisio ar yr un pryd eu hynysu nhw oddi wrth anfanteision globaleiddio, e.e. cynnydd mewn mewnforion rhad, llifoedd cyfalaf cyfnewidiol neu’r hyn y mae’r cyfryngau’n ei alw’n ‘lifogydd’ o fewnfudwyr sy’n cyrraedd mewn niferoedd mwy ac yn gyflymach nag y gallan nhw ymdopi ag o.


Sut ydyn ni’n gwybod bod globaleiddio wedi ‘oedi’ neu wedi sefyll yn llonydd? Mae’n syml – mesurwch faint y llifoedd! Cyn brwydrau masnach UDA-China yn 2018 (gweler tudalen 50), doedd dim llawer o ddiffynnaeth agored, fel gosod tollau. Ond, ers hynny:




	
•  mae tueddiadau mewn Buddsoddi Uniongyrchol Tramor yn dangos rhai cyfyngiadau ar fuddsoddi mewn diwydiannau strategol allweddol gan wledydd fel China neu India (e.e. mae pryder am fuddsoddiad China yng ngorsafoedd egni niwclear y DU)


	
•  mae cytundebau masnach rhanbarthol a dwyochrog yn ffasiynol ar hyn o bryd, ar draul dull amlochrog Sefydliad Masnach y Byd


	
•  mae llif pobl rhwng gwledydd yn cael ei reoli’n fwy gofalus hefyd – a hynny’n aml iawn gyda thynhau amlwg yn y meini prawf mynediad ar gyfer gadael mudwyr newydd i mewn. Wrth gwrs, aeth y cyn-Arlywydd Trump yn bellach hyd yn oed, gyda’i orchmynion mawr am wal ar y ffin rhwng UDA a México ar ôl dod i’r swydd yn 2017.





Mae patrwm clir yn dod i’r golwg. Mae’r wladwriaeth yn ymyrryd fwy a mwy yn y llifoedd arian, nwyddau a phobl; hefyd, mae mwy o ranbartholi masnach wrth i wledydd weithio tuag at gytundebau masnach gyda chymdogion sydd o’r un meddylfryd â nhw. Bwysicaf oll ar gyfer testun y llyfr hwn, mae anghytuno’n digwydd o fewn llywodraethiant byd-eang. Rydyn ni’n gweld mwy o genhedloedd yn cymryd diddordeb culach yn eu cenedligrwydd nhw eu hunain na chydweithredu rhyngwladol. Gwelwyd yr enghraifft orau o hyn ym mantra ‘America first’ y cyn-Arlywydd Trump a’i ddymuniad i sicrhau bod llawer o offerynnau llywodraethiant byd-eang yn gweithio mewn ffyrdd a fyddai’n dod â manteision mwy amlwg i UDA.

Ffigur 1.3 Mae rhyfeloedd masnach UDA-China a ddechreuodd yn 2018 wedi creu gwrthdaro yn y systemau economaidd byd-eang ac wedi rhoi straen newydd ar lywodraethiant byd-eang (Mae’r lluniau’n dangos y cyn-Arlywydd Tump a’r Arlywydd Xi Jinping)








Yn y cyfamser, mae China, India, Brasil ac economïau cynyddol amlwg eraill yn honni eu bod nhw wedi goresgyn y gwaethaf o’r argyfwng ariannol drwy ddefnyddio brandiau amrywiol o gyfalafiaeth sydd wedi eu rheoli gan y wladwriaeth ac, mewn rhai achosion, mae’n ymddangos eu bod nhw’n rymoedd cynyddol mewn llywodraethiant byd-eang a allai lenwi’r bwlch o ran pŵer a adawyd wrth i UDA encilio’n rhannol (gweler Pennod 2). Ond, nid yw’r pwerau newydd hyn sy’n datblygu o anghenraid yn awyddus i gefnogi globaleiddio ‘llwyr’ newydd (mae China yn cyfyngu’n drwm ar lifoedd gwybodaeth, er enghraifft). Un farn yw y bydd tynged globaleiddio yn y dyfodol wedi ei benderfynu gan weithredoedd UDA a China ar y cyd, sef y gwledydd sydd â’r ddau economi mwyaf ar hyn o bryd. A fyddan nhw’n gallu datblygu fersiwn o globaleiddio sy’n cael ei reoli’n dynnach ac sy’n fwy ‘adwyog’ (sefyllfa debyg i greu waliau gyda gatiau/adwyon sy’n cael eu hagor o dan yr amodau cywir yn unig)? I ba raddau fydd eu llywodraethau’n cefnogi ffiniau agored, economïau agored a llifoedd rhydd o nwyddau, gwybodaeth, arian a phobl yn y dyfodol?


Beth yw eich barn chi? A yw globaleddiad wedi dechrau encilio, fel sy’n cael ei awgrymu gan y polisïau America First a Brexit? Neu a yw pŵer technoleg mewn ‘byd sy’n lleihau’ yn rhy gryf i’w wrthsefyll, gan olygu bod mwy o ryng-gysylltu a mwy o fasnach ryngwladol (sydd hefyd yn gynyddol ddigidol) yn mynd i fod yn anochel mae’n debyg? Waeth beth yw’r canlyniad, efallai fod cyfnod stormus o lywodraethiant byd-eang o’n blaenau. Cyfeiriwch yn ôl at Dabl 1.1 ar dudalennau 2 a 3; sut fydd Cyfnod 7 yn edrych yn eich barn chi?

TERM ALLWEDDOL


Economïau cynyddol amlwg Gwledydd sydd wedi dechrau gweld cyfraddau uwch o dwf economaidd, a hynny’n aml oherwydd ehangiad ffatrïoedd a diwydiannu cyflym. Yn fras, mae’r economïau cynyddol amlwg yn cyfateb yn fras â grŵp gwledydd ‘incwm canolig’ Banc y Byd ac maen nhw’n cynnwys China, India, Indonesia, Brasil, México, Nigeria, a De Affrica.

2 Sut mae llywodraethiant byd-eang yn gweithio

•  Beth yw prif nodweddion llywodraethiant byd-eang, a pha rolau mae gwahanol weithredwyr yn eu chwarae?

Rôl y gwladwriaethau sofran


Mae gwladwriaethau’n parhau i fod yn weithredwyr allweddol mewn llywodraethiant byd-eang. Ganddyn nhw yn unig y mae’r sofraniaeth sydd wedi rhoi’r awdurdod iddyn nhw yn y gorffennol nid yn unig i amddiffyn eu tiriogaeth a’u pobl eu hunain, ond hefyd i ddefnyddio’r pwerau y mae sefydliadau rhyngwladol wedi eu dirprwyo iddyn nhw. Wedi’r cwbl, grwpiau o wladwriaethau sydd wedi creu sefydliadau rhynglywodraethol fel y Cenhedloedd Unedig a’r Undeb Ewropeaidd. Yn anochel, mae gwladwriaethau mawr a phwerus wedi chwarae mwy o ran na’r gwladwriaethau llai sydd heb yr un grym. Mae UDA yn astudiaeth achos diddorol o ystyried mai’r wlad hon yw unig wir bŵer mawr y byd (gweler tudalen 30) a hefyd o ystyried mai hi luniodd lawer o ‘bensaernïaeth’ y Cenhedloedd Unedig ar ôl 1945 (yn cynnwys asiantaethau a sefydliadau allweddol fel Sefydliad Iechyd y Byd a Banc y Byd).


Ond, heddiw, nid yw UDA yn gallu siapio llywodraethiant byd-eang ar ei phen ei hun (e.e. roedd gwrthwynebiad cryf gan y Cenhedloedd Unedig i oresgyniad Iraq dan arweiniad UDA yn 2003). Yn aml iawn, mae UDA yn gweithio’n agos â chyd-aelodau o’r grŵp G7 o genhedloedd. Mewn blynyddoedd diweddar, fodd bynnag, mae’r grŵp BRIC o economïau cynyddol amlwg wedi dechrau gwrth-bwyso pŵer a dylanwad UDA a G7. Weithiau mae gwladwriaethau ‘pŵer canolig’ yn chwarae rôl hanfodol. Mae’r rhain yn cynnwys Awstralia, Norwy, yr Iseldiroedd a’r Ariannin, ac mae llywodraethau pob un o’r rhain yn dal i ddangos ymrwymiad cryf yn bennaf i amlochredd (multilateralism). Ar y llaw arall, mae niferoedd mawr o wladwriaethau llai datblygedig, bach neu fregus sydd yn methu cael pŵer a dylanwad ar y llwyfan rhyngwladol ar eu pen eu hunain ac felly maen nhw’n ffurfio clymbleidiau gan obeithio y gallan nhw siapio agendâu, blaenoriaethau a rhaglenni byd-eang. Mae’r grŵp G77 yn enghraifft o hyn.

Grŵp G7 Y saith economi mwyaf datblygedig yn y byd (Canada, Ffrainc, yr Almaen, yr Eidal, Japan, y Deyrnas Unedig, ac UDA).


Grŵp BRIC Acronym ar gyfer Brasil, Rwsia, India a China. Mae gan y pedair gwlad yma economïau mawr a phoblogaethau mawr, ac mae pob un wedi dangos cyfradd uchel o dwf mewn blynyddoedd diweddar. Yr enw ar yr uwchgynhadledd flynyddol sy’n cael ei chynnal gyda De Affrica yw’r uwchgynhadledd BRICS.


Grŵp G77 Ffurfiwyd hwn yn y Cenhedloedd Unedig, ac mae wedi tyfu’n glymblaid o 134 o genhedloedd sy’n datblygu.

Yn fyr felly, mae gwladwriaethau sofran yn parhau i fod yn weithredwyr mawr mewn llywodraethiant byd-eang. Mae gan eu llywodraethau bwerau cryf oherwydd y rolau gwleidyddol, cymdeithasol, economaidd a diogelu sy’n darparu’r sail i’w sofraniaeth. Ond, fel y gwelwn ni maes o law, gall nifer gynyddol o weithredwyr nad ydyn nhw’n wladwriaethau – yn cynnwys busnesau, sefydliadau anllywodraethol a chymdeithasau sifil – gael dylanwad a phŵer byd-eang hefyd.







‘Darnau jig-so’ eraill llywodraethiant byd-eang


Mae Ffigur 1.5 yn dangos ‘jig-so’ – neu ‘bensaernïaeth’ – llywodraethiant byd-eang. Er bod y bobl sy’n beirniadu llywodraethiant byd-eang ein cyfnod ni’n ei bortreadu fel cacoffoni o leisiau niferus heb fawr gysylltiad rhyngddyn nhw, does dim amheuaeth bod nifer o reolau a chyfreithiau rhyngwladol hynod o arwyddocaol wedi cael eu datblygu ers yr 1980au. Mae nifer fawr o benderfyniadau wedi cael eu gwneud (er nad yw pob un yn orfodol yn gyfreithiol) sydd wedi cael effaith eang iawn ar y ffordd y mae’r byd ar y cyd yn rheoli ei systemau ffisegol a dynol. Weithiau mae darnau’r jig-so cyfansawdd yn cydweithio’n dda mewn ffyrdd synergaidd sy’n creu’r hwb wedyn i allu cyflwyno trefniadau a gweithredoedd ar y cyd i ddatrys problemau. Mae syniadau sydd wedi newid bywydau – fel y syniad o ddatblygiad cynaliadwy – wedi codi o’r gwaith hwn.


Daw cymhlethdod llywodraethiant byd-eang nid yn unig yn y ffordd y mae’r darnau jig-so yn ffitio at ei gilydd, ond hefyd y nifer enfawr o weithredwyr sydd yn rhan o’r rhwydwaith. Yn yr adran hon, rydyn ni’n archwilio rolau gweithredwyr allweddol sydd ddim yn wladwriaethau ac yn ceisio asesu pa mor bwysig ydyn nhw o’u cymharu â gweithredwyr eraill yn y broses o lywodraethiant byd-eang. Mae gwahanol weithredwyr (neu chwaraewyr) byd-eang yn gallu cymryd rhan mewn nifer o dasgau, fel y gwelwn ni yn y diagram llif syml (Ffigur 1.4).

Ffigur 1.4 Diagram llif yn dangos sut mae gwahanol weithredwyr yn cyfranogi mewn llywodraethiant








Er bod gwladwriaethau’n dal i fod yn endid canolog yn y broses o gyfreithloni normau a rheolaeth (ystyr hyn yw bod y Cenhedloedd Unedig yn hollbwysig fel arena lle gall gwladwriaethau drafod materion sydd o bwys i bawb), mae amrywiaeth o chwaraewyr eraill yn eu cefnogi ac yn eu herio. Mae’r gweithredwyr hyn sydd ddim yn wladwriaethau i’w cael ar amrywiaeth o lefelau llywodraethu, o’r lleol i raddfa fyd-eang. Fel y gwelwn ni mewn astudiaethau achos yn nes ymlaen (gweler tudalennau 58–59 a 77–78), gallwn ni weld mai canlyniad hyn yw cydweithredu ffrwythlon a phenderfyniadau sydd, yn y pen draw, yn effeithiol ac yn gyfreithlon.


Mae gan weithredwyr, nad ydyn nhw’n wladwriaethau, adnoddau a galluoedd amrywiol i’w defnyddio. Pan fydd agenda yn cael ei gosod, mae sefydliadau anllywodraethol ac arbenigwyr gwyddonol a thechnegol yn aml yn arwain y gwaith o ddiffinio a fframio materion sydd angen sylw gan hefyd ddadlau dros strategaethau a dulliau datrys problemau penodol. Er enghraifft, yn y drafodaeth yn yr 1990au am y ffordd orau o ymdrin â’r pandemig HIV/AIDS, gosodwyd agendâu gan rwydweithiau hybrid o sefydliadau anllywodraethol yn ymwneud ag iechyd, arbenigwyr meddygol, busnesau (yn cynnwys cwmnïau cyffuriau) a’r gwladwriaethau hynny oedd yn profi effeithiau gwaethaf y pandemig. Prif ganlyniad y broses hon oedd cydnabyddiaeth i’r ffaith ei bod hi’n hollbwysig cael mynediad economaidd at feddyginiaeth gwrth-firaol (gweler tudalen 114).

Ffigur 1.5 ‘Jig-so’ llywodraethiant byd-eang








Mae Ffigur 1.6 yn dangos yr amrywiaeth o weithredwyr nad ydyn nhw’n wladwriaethau. Bydd yr adran hon yn ymdrin yn fanwl â’r rhain (gwelwch hefyd grynodeb yn Nhabl 1.2 o’r rôl a chwaraewyd gan rai gweithredwyr gweddol fach).

Ffigur 1.6 Gweithredwyr sydd ddim yn wladwriaethau mewn llywodraethiant byd-eang










Sefydliadau rhynglywodraethol (IGOs: Intergovernmental organisations)


Mae Pennod 2 yn esbonio’n fanwl pam mae sefydliadau rhynglywodraethol a grewyd gan y gwladwriaethau eu hunain mor bwysig. Gallwn ni feddwl am sefydliadau rhynglywodraethol, mewn llawer o ffyrdd, fel asiantau i’r aelod-wladwriaethau sy’n eu ffurfio nhw ac yn rhoi eu cylchoedd gwaith, eu cyfrifoldebau a’u hawdurdod i weithredu iddyn nhw. Ond, yn aml iawn, mae gan weision sifil ac ysgrifenyddion sefydliadau rhynglywodraethol lawer iawn o adnoddau. Mae’r adnoddau hyn yn cynnwys arian, bwyd, gwybodaeth ac arfau hyd yn oed (yn achos Adran Gweithredoedd Cadw Heddwch y Cenhedloedd Unedig (DPKO: Department of Peacekeeping Operations), fel y gwelwn ni ym Mhennod 4). Gall Banc y Byd a’r Gronfa Ariannol Ryngwladol orfodi amodau ar aelod-wladwriaethau am fenthyg arian i leihau dyledion (gweler tudalen 45 i gael disgrifiad manwl o’r ffordd y mae’r sefydliadau rhynglywodraethol hyn yn gweithredu). Gallwn ni ddadlau bod rhai sefydliadau rhynglywodraethol yn fwy dylanwadol na nifer o’r gwladwriaethau sofran sy’n eu cefnogi nhw’n ariannol.


Felly, mae sefydliadau rhynglywodraethol yn fwy na dim ond offer i’r gwladwriaethau sofran eu defnyddio. Yn hytrach, gallwn ni feddwl amdanyn nhw fel gweithredwyr gyda phwrpas sydd â gwir bŵer i ddylanwadu ar ddigwyddiadau’r byd (yn enwedig i liniaru argyfyngau dyngarol neu economaidd tymor byr). Mae ganddyn nhw’r awdurdod a’r ymreolaeth i weithredu, ar sail eu gallu, i’w cyflwyno eu hunain fel cyrff sydd â safbwynt niwtral, diduedd. Yn aml iawn mae sefydliadau rhynglywodraethol yn uno â gweithredwyr eraill, fel sefydliadau anllywodraethol, ac yn darbwyllo gwladwriaethau i newid eu hymddygiad (e.e. drwy roi troseddwyr rhyfel i’w herlyn yn y Llys Troseddol Rhyngwladol yn Den Haag).







Sefydliadau anllywodraethol (NGOs - Non-governmental organisations)


Mae sefydliadau anllywodraethol yn weithredwyr allweddol sy’n ffurfio rhan fawr o bensaernïaeth llywodraethiant byd-eang. Ochr yn ochr â thwf y sefydliadau anllywodraethol a’u rhwydweithiau ers yr 1980au, roedden nhw’n cyfranogi’n gynyddol mewn llywodraethiant ar bob graddfa – o’r lleol i’r byd-eang. Er nad yw’r mwyafrif o grwpiau ‘llawr gwlad’ graddfa fach bob amser yn perthyn i rwydweithiau ffurfiol, mae gan bob un bron iawn gysylltiadau anffurfiol â sefydliadau graddfa fwy, fel y prif sefydliadau anllywodraethol mewn datblygiad (e.e. Oxfam International a Gates Foundation). Yn aml iawn, mae’r cysylltiadau hyn rhwng sefydliadau anllywodraethol lleol a rhai graddfa fwy yn allweddol i’r gweithredoedd llwyddiannus hynny i gefnogi achosion da – yn amrywio o rymuso merched a hyrwyddo gofal iechyd i warchodaeth a diogelwch yr amgylchedd. Mae defnyddio’r cyfryngau cymdeithasol, fel Facebook a Twitter, wedi helpu gwaith y sefydliadau anllywodraethol yn fawr. Hefyd, mae sefydliadau anllywodraethol wedi datblygu i fod yn ffynonellau pwysig o wybodaeth ac arbenigedd technegol, yn ymwneud ag amrywiaeth eang o faterion rhyngwladol. Maen nhw’n helpu i godi ymwybyddiaeth a fframio problemau penodol, e.e. addysgu’r cyhoedd am broblem ffrwydron tir o ryfeloedd y gorffennol (a’r gorchymyn dyngarol i gael gwared arnyn nhw).

Ffigur 1.7 Yr amrywiaeth o waith y mae sefydliadau anllywodraethol yn ei wneud








Rôl gynyddol bwysig i rai sefydliadau anllywodraethol mawr (yn cynnwys WWF (World Wildlife Fund) a Greenpeace) yw eiriolaeth. Mae sefydliadau anllywodraethol yn gweithio’n ddiflino i berswadio gwladwriaethau a chorfforaethau trawswladol i gyflwyno gwell hawliau dynol neu reoliadau a/neu ddeddfwriaeth ar yr amgylchedd. O ganlyniad, mae’r sefydliadau anllywodraethol mwyaf wedi dod yn weithredwyr hynod o weladwy yn aml iawn mewn llywodraethiant byd-eang. Mewn cynadleddau a thrafodaethau rhyngwladol, cynrychiolwyr sefydliadau anllywodraethol sydd fel arfer yn addysgu dirprwyon, yn ehangu opsiynau polisi neu’n addasu ac yn gosod agendâu. I gloi, mae’r holl agweddau i’r gwaith y mae sefydliadau anllywodraethol yn ei wneud, yn dangos eu bod nhw nid yn unig yn hynod o bwysig, ond hefyd bod eu diddordebau a’u strwythurau rheoli’n amrywiol iawn (Ffigur 1.7).







Cymdeithas sifil


Darn pwysig arall yn y jig-so llywodraethiant byd-eang yw mudiadau cymdeithasol cymdeithas sifil, sy’n debyg mewn rhai ffyrdd i’r sefydliadau anllywodraethol. Mae ymgyrchoedd cymdeithas sifil anffurfiol wedi tyfu’n aruthrol yn eu maint a’u dwyster ers yr 1990au. Mae rhai damcaniaethwyr yn ystyried cymdeithas sifil fel ‘trydydd lle’ gwleidyddol (ochr yn ochr â mathau o lywodraethau a busnesau). Rydyn ni’n gweld bod cymdeithasau o ddinasyddion yn ceisio siapio ac ail siapio rheolau cymdeithasol. Maen nhw’n sefyll y tu allan i strwythurau a phleidiau gwleidyddol sefydledig. Nod mudiadau cymdeithas sifil yw dylanwadu ar yr egwyddorion, normau, safonau a chyfreithiau sy’n llywodraethu bywydau’r bobl ar y cyd drwy’r byd i gyd. Meddyliwch am y nifer fawr o wahanol ymgyrchoedd amgylcheddol a chymdeithasol sy’n ceisio newid agweddau cyhoeddus (naill ai’n gadarnhaol neu’n negyddol), tuag at faterion fel newid hinsawdd, lles anifeiliaid, egni niwclear neu egni adnewyddadwy, mudo a ffoaduriaid. Heblaw eu bod nhw wedi eu trefnu gan sefydliad anllywodraethol penodol, mae’r rhain yn ymgyrchoedd cymdeithas sifil.


Mae cymdeithas sifil yn dod yn gynyddol berthnasol i lywodraethiant byd-eang am ei bod yn gallu gweithredu y tu allan i strwythurau ffurfiol ac eto, ar yr un pryd, yn ychwanegu cyfreithlondeb i lywodraethiant byd-eang. Rydyn ni wedi gweld nifer o wahanol fathau o effeithiau, gan gynnwys ffurfio agenda (tynnu sylw at faterion), penderfyniadau polisi ac esblygiad sefydliadol (rhoi pwysau ar lywodraethau a busnesau i newid y ffordd maen nhw’n gweithredu).


Gallai amrywiaeth fawr o wahanol gymunedau gymryd rhan yn yr ymgyrchu gan gymdeithas sifil, yn cynnwys gwahanol ddosbarthiadau cymdeithasol a grwpiau ethnig – yr enw ar hyn yw plwraliaeth democrataidd. Ond, nid yw gweithredoedd a gweithredwyr cymdeithas sifil bob amser wedi cyflawni eu disgwyliadau optimistaidd eu hunain yn eu cyfraniad at lywodraethiant. Mae llawer o ymgyrchoedd a gorymdeithiau protestio’n methu: yn llawer rhy aml, mae’r bobl sy’n gwneud y penderfyniadau yn anwybyddu’r lleisiau hyn. Un farn yw bod angen traws-gydlynu’n well rhwng ymgyrchoedd lleol. Yn 2019, cymerodd miloedd o bobl ifanc amser allan o’r ysgol i ymuno â phrotestiadau oedd yn cael eu cynnal mewn dinasoedd ar draws y wlad. Roedden nhw wedi cydlynu eu gweithredoedd gan ddefnyddio’r cyfryngau cymdeithasol. Roedd y protestiadau ar raddfa mor fawr nes bod yn rhaid i’r cyfryngau dalu sylw a chafodd y protestiadau eu dangos ar dudalennau blaen nifer o bapurau newydd i dynnu sylw at argyfwng sefyllfa’r hinsawdd (Ffigur 1.8).

TERM ALLWEDDOL


Grŵp ethnig Cymuned neu grŵp sy’n cynnwys pobl sy’n rhannu cefndir diwylliannol cyffredin (e.e. yr un hanes neu draddodiadau) neu hanes cyffredin (e.e. yr un llinach neu grefydd).

Cryfder y mudiadau cymdeithas sifil yw’r ffordd y gallan nhw ehangu cynrychiolaeth a chyfranogaeth (gan roi llais a dylanwad i’r grwpiau hynny sydd wedi eu hymyleiddio fwy nag eraill, yn gymdeithasol neu’n ddaearyddol). Ond, mae eu gwendidau’n cynnwys y ffordd y mae rhai mudiadau’n cael eu dominyddu gan bersonoliaethau penodol, ac weithiau mae mudiadau eraill tebyg iddyn nhw’n ailadrodd eu hymdrechion.

Ffigur 1.8 Plant yn protestio yn erbyn newid hinsawdd yn rhan o’r grŵp Youth Strike 4 Climate














Dylanwad busnesau a’r sector preifat


Mae’r categori hwn yn cynnwys sbectrwm enfawr yn amrywio o gorfforaethau trawswladol mawr, fel Exxon ac Amazon, i fusnesau preifat llawer llai a’u sefydliadau cefnogi (fel ffederasiynau busnes). Mae gan y corfforaethau trawswladol rôl arweiniol yn y systemau economaidd byd-eang oherwydd buddsoddiad uniongyrchol tramor. Ond, pa mor bell maen nhw’n cyfrannu at adeiladu cyfreithiau byd-eang, cytundebau a normau?


Mae The Economist (2016) wedi disgrifio corfforaethau trawswladol mwyaf y byd fel y Super Stars. Mae Ffigur 1.9 yn eu dangos nhw: gallwch chi weld sut mae’r cwmnïau sydd wedi eu rhestru fel y rhai mwyaf yn ôl faint o’r farchnad y maen nhw’n berchen arno wedi newid dros ddegawd o’r sector egni i’r sector TG.




	
•  Mae cewri fel Apple, Alphabet (Google) a Microsoft wedi ffynnu o ganlyniad i bŵer technoleg a globaleiddio. Mae corfforaethau trawswladol enfawr wedi elwa o’r globaleiddio ers yr 1980au. Mewn systemau byd-eang, mae’r cwmnïau hyn yn gweithredu fel ‘hybiau’ sy’n rhwydweithio nifer o wahanol grwpiau o gynhyrchwyr a defnyddwyr at ei gilydd gan ddefnyddio eu strategaethau marchnata a’u cadwynau cyflenwi byd-eang hynod o effeithlon.


	
•  Mae eu hadnoddau a’u maint enfawr wedi golygu eu bod nhw’n dominyddu’r farchnad erbyn hyn, er gwaethaf ymdrechion gan wladwriaethau a sefydliadau rhynglywodraethol i reoleiddio eu gweithredoedd (yn bennaf, mewn perthynas ag osgoi trethi). Ers argyfwng ariannol 2008, mae rhai gweithgareddau (bancio yn bennaf) wedi bod yn atebol i fwy o reoleiddio gan lywodraethau. Ond, gall y corfforaethau trawswladol mwyaf pwerus fforddio’r costau ychwanegol yn hawdd.

Ffigur 1.9 Y ‘deg mwyaf blaenllaw’ o gorfforaethau trawswladol y byd yn 2006 a 2016








Mae corfforaethau trawswladol yn gyfrifol am syfliad byd-eang mewn gweithgynhyrchu, ynghyd â phatrymau o symud busnes/gwasanaethau dramor a phrynu gwasanaethau o dramor. Mae eu penderfyniadau ynglŷn â lle i fuddsoddi a lle i beidio buddsoddi wedi siapio’r cyfleoedd datblygu economaidd i gymunedau lleol a gwladwriaethau, a hyd yn oed i ranbarthau byd cyfan – fel Affrica is-Sahara neu Ddwyrain Ewrop. Mae’r corfforaethau trawswladol mwyaf yn endidau grymus sy’n gallu dylanwadu ar lywodraethiant cenedlaethol a byd-eang. Er enghraifft, mae penderfyniadau am gynhyrchu yn y diwydiant cerbydau modur yn creu cyfleoedd a sialensiau i wladwriaethau sofran. Yn aml iawn, mae gwledydd Ewropeaidd wedi cystadlu i ddenu buddsoddiad gan wneuthurwr ceir o UDA a Japan, fel Ford a Nissan. Mae llywodraethau cenedlaethol yn creu rheolau a chyfreithiau buddsoddi gyda’r bwriad o’u gwneud nhw mor gystadleuol â phosibl; ac, yn eu tro, efallai y byddan nhw’n ceisio dylanwadu ar reolau y mae’r sefydliadau rhynglywodraethol yn eu gwneud.

TERMAU ALLWEDDOL


Symud busnes dramor I wneud hyn mae corfforaethau trawswladol yn symud rhannau o’u proses gynhyrchu eu hunain (ffatrïoedd neu swyddfeydd) i wledydd eraill i ostwng costau llafur neu gostau eraill.


Prynu o dramor Yn lle buddsoddi yn ei weithredoedd ei hun dramor, gallai corfforaeth drawswladol ddewis cynnig contract gwaith i gwmni tramor arall.


Neoryddfrydiaeth Cyfres o syniadau o’r ugeinfed ganrif sy’n atsain credoau blaenorol o’r bedwaredd ganrif ar bymtheg bod pawb ar eu mantais os nad ydyn nhw’n rhwystro’r ffordd y mae grymoedd y farchnad yn gweithio (rhyddfrydiaeth ‘laissez-faire’). Mae pobl neoryddfrydol yn cefnogi polisïau rhyddfrydiaeth economaidd fel preifateiddio, llymder ariannol (gostwng gwariant y llywodraeth ar wasanaethau) a masnach rydd.


Ysgrifennydd Cyffredinol (YC) Y Cynulliad Cyffredinol sy’n penodi’r Ysgrifennydd Cyffredinol ar argymhelliad y Cyngor Diogelwch, a hynny am dymor adnewyddadwy o bum mlynedd. Mae rôl yr YC yn gymhleth: mae’r swydd wedi ei rhannu’n bedair rhan gyfartal, sef: diplomydd, eiriolwr, gwas sifil a phrif swyddog gweithredol.

Mae pŵer y corfforaethau trawswladol yn codi cwestiynau ynglŷn â sut gallan nhw gael eu defnyddio fel grym cadarnhaol i ddiogelu’r amgylchedd neu ar gyfer datblygiad economaidd. Gyda rheoliadau digonol, gall y corfforaethau trawswladol helpu i ymdrin â’r materion hyn. Er enghraifft, mae Du Pont yn gorfforaeth drawswladol yn UDA a chwaraeodd ran bwysig mewn ymdrin â’r broblem o ddarwagiad oson yn yr 1980au (gweler tudalen 79). Un pwnc dadleuol (o gofio’r pryderon sydd gan lawer o grwpiau cymdeithas sifil am y grym digyfyngedig bron sydd gan y corfforaethau trawswladol, yn enwedig y cewri technolegol newydd) yw datblygiad diweddar y partneriaethau rhwng y Cenhedloedd Unedig a busnesau. Mae cydweithredu rhwng y Cenhedloedd Unedig a chorfforaethau trawswladol yn dod yn rhan fwy a mwy annatod o’r system lywodraethiant byd-eang amlochrog (gweler tudalen 46).


Mae amrywiol ddadleuon i esbonio pam mae rôl corfforaethau trawswladol mewn llywodraethiant byd-eang wedi ehangu mewn blynyddoedd diweddar:




	
•  Yn ôl athroniaeth o’r enw neoryddfrydiaeth sydd wedi derbyn croeso gan lywodraethau gwladwriaethau, y ffordd orau o ysgogi twf economaidd a datblygiad yw gyda marchnadoedd rhydd a busnesau.


	
•  Mae llywodraethau gwladwriaethau a sefydliadau rhynglywodraethol wedi cael trafferth ymdrin â nifer gynyddol o broblemau trawsffiniol cymhleth, yn amrywio o smyglo i gynorthwyo mewn trychinebau. Mae cwmnïau technoleg sector preifat wedi darparu offer monitro a mapio sy’n helpu i reoli’r problemau hyn.


	
•  O ran y corfforaethau trawswladol, maen nhw wedi bod yn awyddus iawn i ddangos yn glir eu bod nhw’n gwneud y peth cywir gan weithio gyda’r Cenhedloedd Unedig (e.e. drwy ddangos hyn yn adroddiadau eu cwmnïau eu hunain). Mae hyn yn eu helpu nhw i ddangos eu bod nhw’n cadw’n gyfreithlon wrth wynebu beirniadaeth gynyddol (am ddiffyg cyfrifoldeb amgylcheddol a/neu gyfrifoldeb fel corfforaeth i gymdeithas). Gallwn ni ystyried y partneriaethau sydd ganddyn nhw gyda changhennau arbenigol o deulu’r Cenhedloedd Unedig (fel UNICEF, WHO UNDP neu FAO) neu fentrau penodol (fel Nodau Datblygu’r Mileniwm neu gytundebau newid hinsawdd, gan gynnwys COP21) yn arddangosiad rhagweithiol o’u cyfrifoldeb amgylcheddol a chymdeithasol fel corfforaethau.





Mae Ysgrifenyddion Cyffredinol diweddar y Cenhedloedd Unedig, fel y diweddar Kofi Annan a Ban Ki-moon, wedi dangos ymrwymiad pendant iawn i’r agenda Partneriaeth Fyd-eang sy’n cysylltu gwaith y Cenhedloedd Unedig â chorfforaethau trawswladol. Yn Fforwm Cynaliadwyedd Corfforaethol Rio+ 20 yn 2012, atgyfnerthwyd nodau triphlyg y partneriaethau: ‘creu gwerth sy’n cael ei rannu, adeiladu galluoedd i ffurfio partneriaethau, a chryfhau cydlyniad ac uniondeb y polisïau a’r gweithredoedd’. Ond, byddai rhai beirniaid yn tynnu sylw at y ffaith bod hyn i gyd wedi digwydd ar yr un adeg ag y bu’r Cenhedloedd Unedig yn wynebu dirywiad ariannol a mwy o anawsterau wrth ddarparu cymorth dramor.


Heddiw, mae’r portffolio Partneriaethau Byd-eang yn llawn o gronfeydd mawr sydd wedi eu sefydliadu sydd â rhanddeiliaid niferus.




	
•  Nod un o’r rhain, sef The Global Fund, yw dod â’r epidemigau AIDS, twbercwlosis a malaria i ben yn gyflymach ac, i wneud hynny, mae’n derbyn cefnogaeth gan gorfforaethau trawswladol byd-eang adnabyddus, ac hefyd nifer o sefydliadau a chwmnïau rhanbarthol llai.


	
•  Mae Tabl 1.2 yn dangos sampl o weithredwyr corfforaethol sydd wedi ffurfio partneriaeth ag UNICEF (daw’r wybodaeth o’r wefan www.business.un.org).









	



	
•  Mae Tefal yn talu am raglen faethiad yn Madagascar (2010)












	



	
•  Partneriaeth Telenor Group i wella gwasanaethau cyfryngwyr iechyd yn Serbia (2008)












	



	
•  Mae’r sefydliad Veolia Environmental yn gweithredu os oes argyfwng dyngarol (2008)












	



	
•  Mae P&G Pampers yn talu am Raglen UNICEF ar Ddileu Tetanws mewn Mamau a Babanod Newydd-anedig (2006)












	



	
•  Mae FC Barcelona yn ariannu ac yn hyrwyddo ymwybyddiaeth pobl am HIV/AIDS (2006)












	



	
•  Mae Gucci yn ariannu projectau i blant sydd wedi eu heffeithio gan HIV/AIDS yn Affrica is-Sahara (2005)












	



	
•  Mae ING yn talu am brojectau i gefnogi addysg (2005)












	



	
•  Mae Audi China yn ariannu’r project ‘Audi Driving Dreams’ (2005)












	



	
•  Mae Clairefontaine yn ariannu’r rhaglen ‘Back to School Programme’ (2005)












	



	
•  Projectau Montblanc i gefnogi addysg plant (2004)












	



	
•  Mae’r US Fund yn cynnal ‘Snowflake Ball’ UNICEF (2004)












	



	
•  Mae H&M yn talu am brojectau ar atal HIV/AIDS a gwrthwynebu llafur plant, a phrojectau addysg a gofal iechyd i blant (2004)












	



	
•  Mae Diners Club, Groeg yn codi arian i UNICEF drwy gerdyn Diners Club – UNICEF (2003)












	



	
•  Mae Esselunga yn yr Eidal yn talu am brojectau iechyd ac addysg UNICEF (2001)












	



	
•  Mae IKEA Foundation yn talu am brojectau sydd wedi eu canolbwyntio ar hawl y plentyn i fywyd diogel ac iach (2000)













Tabl 1.2 Gwaith Corfforaethau Trawswladol dethol mewn partneriaeth ag asiantaeth y Cenhedloedd Unedig, UNICEF, 2000–10. A oes unrhyw batrymau’n dod i’r amlwg yn ffynonellau a chyrchnodau’r gweithredoedd a welwch yma? Faint o’r gweithredwyr ydych chi’n eu hadnabod fel ‘enwau adnabyddus’?


Felly, mae sefydliadau preifat yn chwarae rôl gynyddol werthfawr yn y rhwyd o lywodraethiant byd-eang. Ond, mae rhesymau i fod yn ofalus, neu hyd yn oed i fod yn sinigaidd am rethreg partneriaethau. Mewn rhai achosion, mae mentrau wedi ymddangos yn y penawdau newyddion ond eto maen nhw wedi methu darparu’r union beth sydd ei angen i liniaru trafferthion pob dydd y merched, y plant a’r gweithiwyr sy’n cael eu hecsbloetio.







Darnau terfynol y jig-so llywodraethiant byd-eang


Mae rôl y gweithredwyr eraill a welwch chi yn Ffigur 1.5 (tudalen 12) wedi ei chrynhoi isod yn Nhabl 1.3. O’i gymharu â’r pum chwaraewr mawr blaenorol, mae llawer o’r chwaraewyr hyn o bwysigrwydd isel, neu o bwysigrwydd ysbeidiol.






	Llafur wedi’i drefnu o dan arweiniad y Sefydliad Llafur Rhyngwladol (ILO: International Labour Organization) (ers 1919)

	Y bartneriaeth dair ffrwd – llafur, busnes a llywodraeth – wedi ei hymgorffori gan yr ILO, i sicrhau bod amodau gwaith a hawliau gweithwyr yn parhau i gael sylw byd-eang.






	Asiantaethau cyfraddau credyd e.e. Moody’s

	Mae gan y rhain bŵer cudd dros sefydlogrwydd economi’r byd a’i farchnad ariannol, a pha mor hawdd ydyn nhw i’w rhagweld.






	Melinau trafod

	Nod y rhain yw dylanwadu ar farn a gweithredoedd drwy ymchwilio mewn byd cyd-ddibynnol cymhleth sy’n gyfoethog ei wybodaeth. Nodwch dwf enfawr y sefydliadau ymchwil polisi cyhoeddus, un o arwyddion globaleiddio.






	Arbenigwyr

	Mae gwybodaeth ac arbenigedd yn hanfodol yn yr ymdrechion llywodraethiant wrth i broblemau dyfu’n fwy cymhleth yn raddol ac mae angen i ni ddeall y wyddoniaeth sy’n sail i faterion fel newid hinsawdd. Daw arbenigwyr o sefydliadau ymchwil, prifysgolion, diwydiannau preifat o amgylch y byd a phwyllgorau technolegol staff a hefyd grwpiau fel y Panel Rhynglywodraethol ar Newid Hinsawdd (IPCC: Intergovernmental Panel on Climate Change).






	Dyngarwyr byd-eang

	Mae’r sefydliadau hyn yn bwysig i lywodraethiant byd-eang. ‘Billanthropy’, (sydd wedi ei seilio ar enw Sefydliad Bill Gates (Bill Gates Foundation)), yw’r mwyaf o bell ffordd o ran pwysau ac amlygrwydd ac maen nhw’n defnyddio cyfoeth preifat er lles y cyhoedd, e.e. i ‘ddatrys problemau iechyd mawr y byd’.






	Cwmnïau milwrol a diogelwch preifat

	Dyma un rhan sy’n tyfu o’r jig-so preifateiddio am eu bod nhw’n cymryd rhan gynyddol mewn gwaith cadw heddwch yn ardaloedd y byd lle mae helynt.






	Rhwydweithiau troseddol trawswladol

	Mae sefydliadau rhyngwladol fel Interpol a rhwydweithiau deallusrwydd a goruchwylio’n cael eu defnyddio i geisio rheoli rhwydweithiau trawswladol o droseddwyr a therfysgwyr sydd wedi defnyddio’r rhwydweithiau cymdeithasol a’r we dywyll i gryfhau eu cysylltiadau.







Tabl 1.3 Gweithredwyr eraill a’u rolau mewn llywodraethiant byd-eang (gallech chi ymchwilio rhai ohonyn nhw’n fanylach a cheisio eu rhoi yn eu trefn o ran eu heffaith gyfredol ar lywodraethiant byd-eang – nid yw pob un ohonyn nhw er budd pobl gyffredin)


Y casgliad felly yw bod twf y gweithredwyr a chwmpas eu rhwydweithiau wedi bod yn ganolog i faes cynyddol llywodraethiant byd-eang. Drwy blwraliaeth y mae’r byd yn cael ei lywodraethu ar hyn o bryd. Y cwestiwn yw, pa mor effeithiol yw hyn?














ASTUDIAETH ACHOS GYFOES: Y CYNGOR STIWARDIAETH COEDWIGOEDD® (FSC®) - ENGHRAIFFT O DDATBLYGIAD WEDI EI ARWAIN GAN FENTRAU PREIFAT

Ffigur 1.10 Symbol y Cyngor Stiwardiaeth Coedwig








Yn aml iawn rydyn ni’n cyfeirio at y gweithredwyr sy’n cyfranogi mewn partneriaethau datblygu etc. rhwng y Cenhedloedd Unedig a busnesau fel ‘rhanddeiliaid’ ac maen nhw’n cynnwys biwrocratiaid y Cenhedloedd Unedig, corfforaethau amlwladol a sefydliadau corfforaethol fel Sefydliad Gates, yn ogystal â rhoddwyr rhoddion llywodraethol, enwogion, sefydliadau anllywodraethol, sefydliadau cyflogi a mentrau llai – h.y. criw cymysg iawn o randdeiliaid. Gallwn ni ystyried bod hyn yn rhan o blwraliaeth gynyddol llywodraethiant byd-eang – sef cynnydd yn y gwahanol fathau o bobl sy’n rhan ohono – ac efallai gynnydd mewn democratiaeth oherwydd gallwn ni ddadlau bod mwy o bleidiau yn buddsoddi ac yn dod yn rhan ohono. Mae’r partneriaethau’n darparu amrywiaeth o nwyddau a gwasanaethau, o gymorth mewn argyfwng i ddatblygiad y farchnad (e.e. ar gyfer rhagor o gynlluniau arweiniad), neu hyd yn oed hyrwyddo egwyddorion ymddygiad, yn aml yn rhan o berthynas symbiotig sy’n dod â buddion i’r rhoddwyr a’r derbynwyr.


Ydych chi’n gyfarwydd â symbol FSC sydd i’w gweld ar nifer o gynhyrchion pren, papur a chynhyrchion eraill y goedwig (gweler Ffigur 1.10)? Mae’r Cyngor Stiwardiaeth Coedwigoedd (FSC: Forest Stewardship Council), yn fwy nag unrhyw sefydliad arall o bosibl, wedi gwneud torri coed yn rhywbeth sy’n dda i’r amgylchedd! Cafodd y syniad am FSC ei greu yn 1990 a’i sefydlu yn 1993 ar ôl Uwchgynhadledd y Ddaear yn Rio yn 1992. Cafwyd y syniad gwych yma gan grŵp o ddefnyddwyr coed, masnachwyr coed a sefydliadau anllywodraethol amgylcheddol oedd eisiau sefydlu system i ardystio cynhyrchion pren oedd yn dod o goedwigoedd a reolwyd yn gynaliadwy.


Yn wreiddiol, aeth y grŵp ati i lobïo gwledydd allweddol fel Brasil a Malaysia yn Uwchgynhadledd y Ddaear yn Rio i sefydlu a mabwysiadu cynllun ardystio. Ond, pan fethodd y gynhadledd ddod i gytundeb am reolaeth gynaliadwy ar ddatgoedwigo, gwthiodd FSC yn ei flaen â’i gynlluniau, gan sicrhau arian gan WWF a’r gadwyn DIY B&Q i sefydlu swyddfa fach yn Oaxaca yn México yn 1994. Erbyn 2003, roedd FSC wedi symud i’r Almaen, ac wedi sefydlu ei logo ardystio – sy’n gyfarwydd erbyn hyn mewn siopau DIY o amgylch y byd. Heddiw, mae’r FSC wedi ei ariannu gan amrywiaeth o wahanol sefydliadau, yn cynnwys elusennau a chwmnïau sydd â diddordeb mewn gwelliannau i’r cartref (fel IKEA a Home Depot yn UDA), tanysgrifiadau aelodaeth a ffioedd gan gyrff ardystio.


Erbyn 2018, roedd wedi ardystio 190 miliwn hectar o fforestydd mewn mwy nag 80 o wledydd fel rhai oedd yn cael eu rheoli’n gyfrifol, ac mae hyn wedi helpu i sicrhau bod y gadwyn gyflenwi gyfan o’r fforest i’r cwsmer yn cael ei rheoli’n gynaliadwy. Cafodd hyn i gyd ei gyflawni heb unrhyw reoliad cyfreithiol, mewn llai na deng mlynedd ar hugain.


Mae’r FSC yn achos diddorol o lywodraethiant preifat sydd heb ei yrru gan wladwriaethau na marchnadoedd. Mae’n tynnu ynghyd fuddiannau amgylcheddwyr a busnesau ac yn rheoleiddio a gorfodi ei bolisïau a’i safonau amgylcheddol ei hun heb unrhyw gyfranogaeth uniongyrchol gan wladwriaeth. Mae’n enghraifft ddiddorol o sut i ddod â newid (mae cwmnïau wedi cofrestru’n wirfoddol ar y cynllun ardystio) am fod hyn yn dod â buddion sylweddol i’w aelodau, yn foesol, h.y. gwneud y peth iawn, ac yn wybyddol oherwydd mae mwy a mwy o bobl yn ystyried mai rheoli fforestydd yn gynaliadwy yw’r unig beth i’w wneud!


Mae FSC yn enghraifft dda o rym llywodraethiant rhwydwaith a sut mae’n gallu arwain at newid polisi, gyda monitro gweithgareddau amgylcheddol yn y goedwig a wynebu mwy o graffu er budd ecosystemau fel coedwigoedd. Maen nhw’n sefydlu eu hawdurdod drwy sicrhau cymeradwyaeth gan gynulleidfaoedd allanol, fel sefydliadau anllywodraethol, ac yn fwyaf pwysig oherwydd pwysau gan gwsmeriaid sy’n gwrthod prynu cynhyrchion o unrhyw ffynonellau eraill heblaw rhai cynaliadwy.

3 Gwerthuso’r mater

•  Gwerthuso’r broses o wneud penderfyniadau mewn llywodraethiant byd-eang

Themâu a chyd-destunau posibl ar gyfer y gwerthusiad


Pan fyddwn ni’n gwerthuso rhywbeth, rydyn ni’n pwyso a mesur ei gryfderau a’i wendidau (neu gostau/methiannau a buddion/llwyddiannau), yn aml o amrywiaeth o wahanol safbwyntiau neu bersbectif, cyn dod i gasgliad neu feirniadaeth gyffredinol. Mae adran drafod y bennod hon yn canolbwyntio ar wneud penderfyniadau mewn llywodraethiant byd-eang. Ymysg y themâu posibl i’w gwerthuso mae edrych i ba raddau mae’r broses o wneud penderfyniadau’n llwyddo fel arfer o ran:




	
•  caniatáu i wahanol weithredwyr ar wahanol raddfeydd gymryd rhan yn ddemocrataidd yn y broses o wneud penderfyniadau


	
•  creu canlyniad dilys (sy’n golygu bod y penderfyniadau sy’n cael eu gwneud yn amlwg yn ganlyniad i gyfarfodydd agored rhwng gweithredwyr ac y mae pob un ohonyn nhw wedi gweithredu’n deg ac wedi eu dal yn atebol)


	
•  peri gweithrediad strategaethau neu gamau gweithredu effeithiol (h.y. cyflawnwyd y targedau).







Cyd-destunau posibl ar gyfer y gwerthusiad


Mae nifer o enghreifftiau posibl o gryfderau a gwendidau wrth wneud penderfyniadau amlochrog. Maen nhw’n amrywio o weithredoedd cadw heddwch y Cenhedloedd Unedig i weithredoedd wrth ymdrin â phandemig byd-eang. Fel arfer, mae amlochredd yr unfed ganrif ar hugain yn hynod o gymhleth, gyda chyfranogwyr niferus ac amrywiol iawn.




	
•  Pan fydd niferoedd mawr o grwpiau cwbl wahanol (yn cynnwys y gweithredwyr sy’n wladwriaethau a’r rhai sydd ddim) gall hynny arwain at wneud y pwrpas yn llai penodol, gyda buddiannau sy’n gorgyffwrdd, nifer o wahanol reolau, materion anodd (yn cynnwys problemau drwg sy’n anodd eu datrys) a hierarchaethau gwleidyddol sy’n ansefydlog (meddyliwch am y ffordd y mae goruchafiaeth neu hegemoni UDA yn cael ei herio drwy’r amser gan dwf China ac atgyfodiad Rwsia). Mae hyn i gyd yn cymhlethu’r prosesau trafod a diplomyddiaeth, ac yn ei gwneud hi’n llai tebygol y bydd modd dod o hyd i dir cyffredin i gyd-gytuno a/neu weithredu ar y cyd. Er enghraifft, mae cynadleddau sydd wedi eu noddi gan y Cenhedloedd Unedig, fel Uwchgynhadledd Byd Johannesburg ar Ddatblygiad Cynaliadwy (2002) wedi gweld miloedd lawer o gynrychiolwyr yn dod o 192 o wledydd, ynghyd â channoedd o sefydliadau anllywodraethol, busnesau a nifer o ddinasyddion preifat (cymdeithas sifil).


	
•  Yn ogystal, mae nifer y gwladwriaethau sy’n cymryd rhan mewn llywodraethiant byd-eang yn parhau i gynyddu, o ganlyniad i fudiadau ymwahanwyr (e.e. gwahanu Yugoslavia fel roedd y wlad yn yr 1990au neu, yn fwy diweddar, ymraniad Sudan).





Felly beth allai effeithio ar y gallu i wneud neu i beidio gwneud penderfyniadau?




	
•  Yn nyddiau cynnar Cynghrair y Cenhedloedd (gweler tudalen 2), cafodd y penderfyniadau i gyd eu gwneud ar sail ‘un wladwriaeth un bleidlais’. I’r gwrthwyneb, mae rhai sefydliadau modern yn rhoi mwy o lais i rai gwladwriaethau nag eraill ar sail eu poblogaeth neu gyfoeth (e.e. mae UDA yn dal 16.5 y cant o’r pŵer pleidleisio mewn penderfyniadau y mae’r Gronfa Ariannol Ryngwladol (IMF) yn eu gwneud am ei bod yn cyfrannu cymaint o gymorth ariannol i’r IMF).


	
•  Ers yr 1980au (gweler Pennod 2), mae holl sefydliadau’r Cenhedloedd Unedig yn gweithio ar fath o gonsensws, h.y. gall gwladwriaethau unigol ganiatáu neu rwystro gweithredu, sydd, wrth gwrs, yn cynyddu’r siawns y bydd penderfyniadau’n cael eu ‘rhewi’ neu y bydd cynigion yn cael eu symleiddio er mwyn apelio at fwy o bobl.


	
•  Mae’r broses o wneud penderfyniadau’n cael ei dylanwadu hefyd gan bersonoliaethau arweinwyr gwleidyddol gwahanol wledydd a’u cynrychiolwyr. Pan fyddwn ni’n sôn am gymryd y cam cyntaf a chanfod ateb sy’n gweithio, mae llwyddiant yn gallu dibynnu ar bragmatiaeth gwahanol arweinwyr cenedlaethol a gweithredwyr graddfa lai eraill.


	
•  Wrth gwrs, mae faint o argyfwng yw’r broblem sydd dan sylw - a’i graddfa a’i chymhlethdod - yn hynod o bwysig hefyd yn y pen draw.





Y dirgelwch yw sut byddai unrhyw gynnydd o gwbl yn digwydd mewn sefydliad sy’n cynnwys mwy na 190 o aelod-wladwriaethau, wedi eu dylanwadu gan sefydliadau anllywodraethol niferus, a’u lobïo gan gorfforaethau trawswladol, a’u gwasanaethu gan ysgrifenyddiaeth ryngwladol sy’n cael ei chynghori gan nifer o arbenigwyr gwrthgyferbyniol! Ac eto weithiau, mae’n bosibl cysoni’r holl fuddiannau hyn sy’n gallu bod yn amrywiol iawn a dod i gonsensws, fel y gwelwn ni mewn nifer o enghreifftiau yn y llyfr hwn.










Gwerthuso i ba raddau y mae gwahanol weithredwyr yn gallu cymryd rhan mewn gwneud penderfyniadau.


Mae nifer o fanteision i’w cael o gynnwys llawer o weithredwyr a chymunedau yn y broses o wneud penderfyniadau am lywodraethiant byd-eang, a’r mwyaf amlwg o’r manteision hyn yw y ceir consensws sy’n cael ei barchu’n eang. Gallai cyfarfodydd gael eu cynnal sy’n gadael i’r cyhoedd gyfranogi, gan hwyluso cyfathrebu rhwng llywodraethau, dinasyddion, rhanddeiliaid, busnesau a grwpiau eraill sydd â diddordeb. Mae Tabl 1.4 yn crynhoi rhai o gryfderau a gwendidau dull ‘pabell fawr’.








	Cryfderau

	Gwendidau posibl










	



	
•  Yn agor y broses o wneud penderfyniadau i gyfranogaeth ddemocrataidd.


	
•  Yn gwella ansawdd y penderfyniadau a wneir (mae’n cymryd mwy o safbwyntiau i ystyriaeth).

